CALENDARIO E ACTIVIDADES

VENRES 19 decembro

‘Ola, son COPO, Bo Nadal!’

‘Copo’ é o personaxe que nos presenta distintas formas de crear, xogar e divertirnos a través da arte neste Nadal. O noso amigo ten milleiros de formas e cores. Coa súa axuda inventamos diferentes ‘Copos’ para decorar a nosa árbore de Nadal, e outros que poderemos levar como agasallo para os nosos amigos e familiares.

SÁBADO 20 decembro

COPO conta un conto... ‘A estrela de Nadal’

‘Copo’ cóntanos o segredo de como unha estrela foi elixida para ser a estrela do Nadal. A continuación, participamos nun ‘Laboratorio de estrelas’ no que todos xuntos creamos unha instalación moi sorprendente. Despois do traballo en grupo preparamos novas estrelas para levar e entregar ás persoas que máis queremos.

DOMINGO 21 decembro

‘Tuneando o trineo’

‘Copo’ ten unha idea... Que tal se somos nós quen agasallamos a Papá Noel? Como o trineo de Santa está un pouco vello non lle viría mal un novo deseño máis adaptado ao século XXI. Hoxe ‘tuneamos’ os diferentes trineos que levará na Noiteboa. Sen dúbida, Santa merece unha boa sorpresa.

VENRES 26 decembro

COPO conta un conto... ‘O xoguete que non tiña dono’

‘Copo’ está preocupado... os seus bonecos e xoguetes teñen medo de que os boten de casa este Nadal, porque xa non xogan con eles e iso é o peor que lle pode pasar a un xoguete... Hoxe ‘Copo’ ensínanos que con poucas cousas e algo de imaxinación —un tubo que se converte nun foguete, unha caixa-vivenda de varios pisos— podemos xogar tan ben como coas novas máquinas e xogos modernos, e ten preparada máis dunha idea...

SÁBADO 27 decembro

‘Copo e o reno Pop’

Nunha das súas viaxes ‘Copo’ visitou unha grande cidade, Nova York, onde coñeceu a Andy Warhol, e quedou impresionado cos seus retratos. Este artista repite a imaxe das cousas ou persoas, combinándoas despois nunha montaxe moi interesante. Neste Nadal queremos sorprender aos esforzados renos de Papá Noel cunha obra Pop-Art. Cada participante realizará a súa versión Pop do reno, combinando cores e engadindo novos elementos que o converterán nun elegante e divertido amigo para decorar a casa no Nadal.

DOMINGO 28 decembro

‘Copo e os inocentes’

Aínda que o 28 de decembro se celebra como día para bromas e como unha xornada festiva, tamén é unha ocasión para pensar noutras persoas do mundo que non poden vivir o Nadal coma nós. ‘Copo’ proponnos crear unha obra colectiva coa forma do boneco inocente, por medio dunha colaxe feita cos nosos debuxos. A nosa obra quedará exposta no Laboratorio das Artes, e tamén crearemos un móbil con inocentes para levar á casa como recordo deste día, e do que significa a posibilidade de axudar a outras persoas. 

VENRES 2 xaneiro

‘A casa de Copo’

Como cres que é a casa de ‘Copo’? Quen pode adiviñalo? Será redonda? Con rodas? Que outras formas pode ter? De que estará feita? Que cores terá?... Copo preséntanos un divertido xogo e convídanos a resolver esta adiviña. A verdadeira casa de Copo está nunha parede do Laboratorio das Artes, oculta tras un pano. Só cando todos rematemos e penduremos as nosas obras descubriremos o verdadeiro aspecto da casa do noso amigo.

SÁBADO 3 xaneiro

‘Onde está o camelo Melo?’

Melo, Mulo e Milo son os tres camelos dos Magos de Oriente. Dous días antes da súa partida, Melo, o máis novo dos camelos, non aparece e os magos andan preocupados... ‘Copo’ lembrou o que un día lle contaran no MARCO sobre aprender a mirar, e foi pola aldea observando cada recuncho e cada paisaxe con moita atención, ata que descubriu a Melo camuflado entre as ramas dunha árbore con follas semellantes á pel de camelo. Hoxe animámonos a facer unha obra na que poñeremos a proba a nosa percepción, atopando ao camelo Melo entre diferentes fondos.

DOMINGO 4 xaneiro

Copo conta un conto... ‘O misterio dos Magos do Nadal’

Un ano máis, os Reis Magos celebran a súa festa cunha grande cabalgata na rúa, e crean novas carrozas dende as que saúdan ao público. Este ano decidiron encargar a carroza a un coñecido artesán de Oriente famoso polos seus trucos de maxia e polos misteriosos obxectos que fabrica. O día que esperaban a carroza os Magos non podían crer o que vían... A carroza era un paquete con pezas de diferentes formas! Os magos montaron peza a peza toda a carroza e así foi como decidiron crear un novo xoguete chamado ‘crebacabezas’.  Hoxe ‘Copo’ convídanos a crear unha grande carroza chea de formas e cores para a cabalgata dos Reis Magos. Pero para recordar a historia do famoso xogo teremos que construíla peza a peza, coma nos crebacabezas.

